RPS 6: Tarentaal-gefokus
Begin (aktuele aanknooppunt): 

Deel julle ook julle woonbuurt met tarentale? Vir party mense is dit fraai wilde hoendertjies met spikkels; vir ander is dit lastige, raserige kreature met ‘n aaklige geluid wat hulle slaap vroeg-oggend versteur. ‘n Opgewondenheid het by ons geheers toe die tuinhulp aan die agterdeur klop en grootoog beduie ons moet kom kyk. Onder die hoofslaapkamer se badkamervenster reg langs die bad se uitloop – daar sit sy met net sulke groot oë, die wyfietarentaal op 13 eiers. Vir byna ‘n maand sou ons lewe anders wees.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Vir eers die groot besluit. Moet ons die eiers stukkend trap in ruil vir goeie vroegoggend- rus? Of: Skakel ons in by natuur se ritme en die leefritme van ‘n voël?  Mev Tarentaal sit gefokus en beslis op daardie nes!

Ja, die besluit is geneem. Byna ‘n maand lank, klokslag om 05h00 met sonsopkoms, land die mannetjietarentaal luidkeels, maar ongesteur. Die gevoelens soggens in ons bed is dié van nek omdraai. Waar is my windbuks of sal ’n kettie die ding doen? Maar ek is te vaak om op te staan. Dus word ek gedwing om na die klakkelose lawaai te luister terwyl ek in my binneste in alle soorte tale praat. En mev Tarentaal sit! 

So hou dit aan oggend vir oggend ... en ek luister ... 

Ek ontdek tydens die vyfde dag: Hier is niks klakkeloos in die ontmoeting nie. Hier is sprake van ‘n ritme! Die tydjie van gesels is elke oggend min of meer vyftien minute. Teen die tiende oggend verbeel ek my, as ek mooi luister, dat mnr en mev Tarentaal besig is om die dag se program uit te klaar. 
Soms gryp die normale daaglikse roetinesake in. Die badprop word uitgetrek en ‘n “tsunami” water bruis by die wyfie verby. Mev Tarentaal sit! Die outomatiese sproeier gaan aan en spuit haar elke tweede oggend papnat, maar sy sit verbete. Gou kom ek agter: Wanneer die son in die aande sak, herhaal hierdie proses. Mnr Tarentaal land weer, dan die nabetragting van die dag se gebeure vir ‘n paar minute en dan die stilte ...! Kan dit wees dat die mannetjie besig is om haar te voer? 

Nog ‘n dag, nog ‘n nag, nog nuuskierige oë wat kom loer. Mevrou Tarentaal sit. 
Teen die einde van die 20ste dag is ek deel van die ritme van God se natuur. Die onvergenoedheid slaan oor na verwondering. Die tarentale se gesels vroegoggend word my stiltetyd. Dit herinner my aan Jesus en sy sorg vir ons.
Dertien kleintjies is gebore. 

Een môre besluit mnr en mev Tarentaal al klaterend saam om met hulle kroos die wêreld in te stap. Voorspoedige reis!
Bestemming (die doel en uitkomste): Aktuele preektema – raakpunte met die evangelie vir geloofsvorming:
· Die vasberadenheid van hierdie kreature word vir my die rigtingwyser na Jesus wat ons bymekaar wil maak soos ‘n hen haar kuikens, en oor ons wil waak en ons wil versorg.

· Ek besef die wyfie en mannetjie tarentaal dra ’n boodskap oor: Bly vasberade rimpels maak, ten spyte van moeilike omstandighede. 

· Deur jou rimpels in sulke omstandighede maak jy ‘n bydrae tot die kwaliteit van hierdie lewe.

· Ek is agtergelaat met die boodskap van hierdie tarentale se lewe. Wees gefokus en doen wat jy moet doen tot verheerliking van jou Skepper, kom wat wil. Die tarentale se rimpels het ‘n effek op my gehad. Dankie daarvoor!

